
 

 

 

 

Incuadrament gjeografic: i as gjeneradôrs 
 
‘Tra Vignesie e Triest’. Par solit, e je cheste la indicazion che a dan i furlans tal mont par 
spiegâ ai forescj dulà che e je logade la lôr ‘Piçule Patrie’; parcè che, in efiets, tai ultins 
secui il Friûl al à vivût un pôc te ombrene di chestis dôs grandis citâts di mâr: par cuatri 
secui sot de prime, par cuatri decenis sot de seconde. Tant, tant timp indaûr a varessin 
podût dî: ‘tor Aquilee’. Aquilee, Vignesie, Triest: in dute la storie, insom l'Adriatic, dulà che 
il mâr si sburte plui in profonditât tal continent, a son floridis une daûr chê altre grandis 
citâts mediatoris dai scambis tra il mont mediterani e la Europe centrâl. La storie dal Friûl 
e je stade condizionade in buine part de sô posizion gjeografiche, vâl a dî des sôs relazions 
sui as nord sud e est ovest. La prime relazion e à un caratar adiriture gjeologjic: di chi e 
passe la faie tra la çope africane - che ancje la Italie indi fâs part - e chê europeane.  
 
Il confin setentrionâl dal Friûl al è segnât in mût precîs de dorsâl des Alps Cjargnelis, 
gjenerade de pression de Afriche su la Europe. Cuintri cheste murace di crets si sburtin e 
si struchin lis massis di aiar cjalt e umit che a vegnin dal Mediterani, che a causionavin la 
condizion di regjon plui ploiose di Italie (ancje se al pâr che lis robis, in chescj ultins agns, 
a sedin daûr a cambiâ un pôc). La fuarce des ploiis e la nature calcarie dal cret a produsin 
une condizion di fuarte erosion des monts dal Friûl; i versants a son duncje dispès grivis 
e erts, lis vals stretis, e il lôr fonts ocupât di jets di grave larcs, produsûts de grande 
capacitât di erosion e des variazions bruschis di puartade des aghis. Cuant che a rivin inte 
plane, i flums dal Friûl a formin largjis ‘vintulinis’ di claps - i ‘conoits di deiezion’ - dulà 
che lis aghis si pierdin pe plui part dal an. No cate la bondance des ploiis (in medie, 1.800 
mm/an), la fasse ‘alte’ de planure furlane e je duncje sute, cence cors di aghe permanents. 
Lis aghis a tornin fûr plui in bas, dilunc une linie di ‘risultivis’ che e va dai pîts dal Cansei 
(lis risultivis de Livence, dongje Polcenic) a chei dal Cjars (lis bocjis dal Timau). Sot di 
cheste linie, la Basse furlane e je un teren cetant siôr di aghis, cun dut ce che chest al 
compuarte. Cuant che l'om al è stât bon di controlâlis, come inte epoche romane e in chê 
presinte, la Basse e je stade une tiere cuntune agriculture cetant produtive; in altris 
periodis - e si fevele di plui o mancul dodis secui - e je stade une tiere paludane, malsane 
e dispopolade. 
Come dutis lis faiis tra çopis gjeologjichis, ancje chê che e passe juste tal mieç de regjon 
ogni tant e causione un scjas. Il Friûl al è duncje une ‘tiere balarine’ e, di cuant che si indi 
ten note, al à patît une mieze dozene di scossis sismichis disastrosis. 
 
In complès o podìn dî duncje che la nature no à avantazât masse il Friûl. 
Cheste tiere e je avonde zovine dal pont di viste gjeologjic, e tant che i zovins e pant ancje 
alc di ruspi, di instabil e di estremist. Chescj siei caratars gjeologjics, come che o viodarìn, 
a contrastin in mût curiôs cun chei socioculturâi de sô popolazion. Par vie de sô posizion 
gjeografiche tra il Mediterani e la Mitteleuropa, in Friûl si cjate sedi une che chê altre fasse 
climatiche. Plantis tipichis mediteranis, tant che l'elis ma ancje tant che l'ulîf e il fiâr, a 
vivin cuietis fintremai a lis primis alturis des prealps; intant che la plui part des Alps 

furlanis, par vie de bondance di ploiis, e à un clime avonde Mitteleuropean (si pues viodi 
par esempli il carateristic ‘sbassâsi de linie dal faiâr’). In gracie di chest, in Friûl si cjate un 
numar di speciis vegjetâls plui alt che in tantis altris regjons de Europe. E ancje pes speciis 
animâls si verifiche alc di analic. Al è deventât famôs, tai ultins agns, il câs dai lepidotars. 
Sul Brancot e sul Sant Simeon, ven a stâi su lis monts che a cercenin la zone li che il 
Tiliment al rive tal plan e che a son stadis ancje l'epicentri dal taramot dal 1976, i studiôs 
a àn rimarcât la presince di une cuantitât straordenarie di speciis di paveis, tipichis sedi 
dal Nord che dal Sud de Europe. Par cheste varietât di trats gjeografics, concentrâts intune 
aree avonde piçule (7.885 kmc, plui o mancul il 2,5% dal teritori talian), il Friûl si 
identifiche cun braure inte famose espression di Ippolito Nievo di ‘piçul compendi dal 
univiers’; ancje se, par dî la veretât, il scritôr si riferive vadì plui al so aspiet uman che a 
chel naturalistic. 
Dal pont di viste socioeconomic, l'as nord sud al caraterize il Friûl in diviersis manieris. 
Gjavant l'Alt Adis/Tirôl dal Sud, il Friûl e je la regjon plui setentrionâl di Italie; chê in 
contat plui stret cul mont gjermanic, midiant dal pas di Mont di Crôs e dal Cjanâl dal Fier. 
Chest toponim al segne a clâr cuale che e fos une des marcjanziis plui impuartantis che a 
passavin par li, vie pe plui part de storie. 
Ma ancjemò prime, di culì e passave la Vie de ambre, la preziose materie dorade racuelte 
su lis splazis dal mâr Baltic e tant preseade dai romans. Fûr pe storie, i rapuarts tra il Friûl 
e il Mediterani a son stâts impuartants te ete di Aquilee romane e, tai agns plui resints, cul 
disvilup dal turisim balneâr che al à fat rivâ su lis splazis di Grau e di Lignan sdrumis di 
austriacs e di todescs. Pal rest de storie, il Friûl al è stât une regjon dibot tiericule, 
separade dal mâr di une fasse di palûts e lagunis pôc praticabilis.  
Sul as est ovest, ce che al caraterize il Friûl e je la sô condizion di passaç obleât, o miôr di 
puarte spalancade tra la penisule taliane e la Europe e, plui in là, la Asie. No je soluzion di 
continuitât - gjavant, al è clâr, i flums - tra la planure furlane, chê venite e chê padane. A 
soreli jevât, i rilêfs a son bas e i pas facii. Pe plui part de storie, il flus al è stât massime di 
soreli jevât viers la Italie: di fat, al è tal imens Orient che si verifiche la plui part des 
dinamichis demografichis e culturâls che daspò a invistissin a bugadis la penisule taliane, 
tacant de invenzion de agriculture. Ciert, i Grêcs e i Punics a àn colonizât vie mâr lis cuestis 
europeanis ma lis grandis migrazions di popui a jerin vie tiere. 
Fûr pal Friûl a son passâts i Paleovenits e, plui indenant, i Cuâts e i Marcomans, i Erui, i 
Ostrogôts e i Visigôts, i Uns, i Langobarts, i Francs, i Ongjars, i Turcs e vie indenant. Tra 
chês che a vignirin di soreli jevât - la maiorance - e chês di soreli a mont, in Friûl si contin 
cuarantesîs invasions; cualchidune e je stade dome une scorsade o une spedizion militâr, 
altris a son duradis di plui e a àn implicât cualchi forme di insediament. 
La plui impuartante e je stade cence dubi chê romane. Tal 181 prin di Crist, Rome e decît 
di fondâ culì, insom dal Adriatic, une colonie cul tripli compit di organizâ il teritori venit 
anetût di pôc, di vuardeâ la ‘puarte di Italie’ a soreli jevât e di fâ di ponte pe espansion - 
economiche e culturâl, prin inmò che politiche e militâr - dai teritoris a nord est: il Noric 
e la Panonie, vâl a dî la Austrie e la Ongjarie dal dì di vuê. 
Aquilee e devente la capitâl de Decima Regio de Italie Augustee, clamade Venetia et 
Histria: dal Adis al Cuarnêr. Il non Friûl al nas cui Langobarts, che a intronin a Forum Iulii 
(la Cividât dal dì di vuê) la capitâl dal lôr prin ducât in tiere italiche e la difese de Italie 
langobarde cuintri la pression dai Avars e dai Slâfs. 

Plui indenant, cui imperadôrs francs, sassons, francons e svêfs, cheste regjon e devente 
invezit la puarte di Italie a servizi dal Imperi roman gjermanic. 
Cun Vignesie, il Friûl al torne a jessi bastide venite - ven a stâi taliane - cuintri lis potencis 
centrorientâls; funzion che al mantignarà ancje cul Ream di Italie, e po dopo cu la 
Republiche. Tai agns plui resints, cul ristabilîsi di bogns rapuarts cui paîs de Europe 
centrorientâl, il Friûl al à volût cjapâ sù la funzion di puint o di cerniere tra la Italie e chel 
mont, e vuê, cul slargjâsi de Union europeane, al smire a deventâ un dai lûcs centrâi, un 
dai cûrs de gnove Europe unide. Di chi, probabilmentri, al varà di passâ il Corridoio 
Cinque, l'as di colegament tra l'estrem Ovest european (Spagne e Portugal) e l'estrem Est 
(Ucraine). 
 


